
Kirish 

Ma’lumki, kognitiv yoʻnalishdagi tadqiqotlar til va tafakkur oʻrtasidagi oʻta murakkab 

munosabatlarni oʻrganishni yangi bosqichiga koʻtardi. Zamonaviy tilshunoslik va unga yondosh 

sohalarda kognitiv yondashuvlar orqali bir qator muhim konseptlar majmuasining tahlil 

muammolariga echimlar izlanmoqda. Shuningdek, kognitiv tilshunoslikning asosiy 

kategoriyalari va dolzarb muammolarini tahlil etish asosi orqali olimlar til va nutq vazifalarini 

oʻrganish borasida, ularning koʻplab yangi qirralarini va elementlarini kashf etdilar. 

Tilshunoslikdagi postmodernistik va dekonstruktiv qarashlarni hisobga olganda, olimlarning 

e’tiborini tortgan bu qirra va elementlarning oʻziga xos tabiati faqat lisoniy konsept 

tushunchalari orqali ifodalab berish mumkin degan fikr toʻgʻri boʻlmaydi. Chunki yuqorida 

keltirganimizdek, konsept faqat tilshunoslikning oʻrganish ob’ekti boʻlibgina xizmat qilmaydi, 

balki psixologiya, falsafa, sotsiologiya, sotsiolingvistika va boshqa sohalar uchun ham asosdir. 

Shu sababli “dunyoni idrok qilish”, “dunyoni ong orqali bilish” dagi tilning roli va shu orqali 

jamiyatga kirib borish masalasi bir biriga chambarchas bogʻliq holda oʻrganishni taqozo 

etmoqda.  

Shu oʻrinda tilshunoslikning bir boʻlimi boʻlgan frazeologiya sohasidagi tadqiqotlarda 

ham kognitiv yongashuv doirasida koʻplab an’anaviy falsafiy, mantiqiy, psixologik va lingvistik 

muammolar, xususan, til va tafakkur muammolariga oʻzaro bogʻliq holda yangicha yechimlar, 

izlanishlar olib borilyapti. Ya’ni bir necha ilmiy sohalar chorrahasida paydo boʻlgan va shu bilan 

birga, sun’iy intellect modellarini yaratishga urinishlar bilan ham bogʻliqligi inkor etilmayotgan 

kognitiv yongashuv bunday tadqiqot dasturlariga asos boʻlib turibdi. Demak, ushbu vosita 

idrok, fikrlash, xotira kabi kognitiv jarayonlarni til bilan bogʻlaydi.  

Nominativ qonun qoidalar asosida shakllangan idiomalar masalasi postklassik davrning 

antropologik paradigma tadqiqotlari uchun qiziqarli manbadir va bu toʻgʻridan toʻgʻri ularni 

kommunikativ tomonlarini ham oʻrganish bilan bogʻliq boʻladi. Shu oʻrinda rus tilshunosi V. 

Teliya ta’kidlaganidek, barcha informatsiyalar toʻplamasi idiomalarni shakllantiruvhi 

ikkilamchi nominativ birliklar uchun muhim manba boʻladi [2; B.124-126.]. 

Kognitiv jarayondan oʻzlashgan barcha ma’lumotlar asosida idiomalarni kommunikativ 

tahlil qilish, barcha tavsiflashni oʻz ichiga oladi: idiomalarni tashkil qiluvchi komponentlarning 

tuzilishi va nutqda qoʻllanishini yaxlit bir butun birlik sifatida olib, ma’lum voqelik haqidagi 

ma’lumotlarni qanday shakllantirgani, uni uzatilishi, soʻzlovchining maqsadi va muloqotdagi 

pragmatik ta’siri kabi holatlar uning kommunikativ vazifasi sifatida tahlil qilinadi. Lekin ushbu 

vazifalarni bajarish uchun frazeologiya tahlil usullaridangina foydalanilmaydi. Bu oʻrinda 

frazeologizmlar dunyoni ob’ektiv koʻrsatuvchisi sifatida emas, balki turli xalqlarning milliy-

madaniy idroki, emotsional-baholash munosabati va usuli nutqning muayan ijtimoiy 

belgilangan shartlariga muvofiq boʻladi. Aniqrogʻi, nutq jarayoni, muloqotning qanday kechishi 

kabi faktorlar kommunikativ-pragmatik tahlil jarayoniga oʻz ta’sirini koʻrsatadi. 

Ma’lumki, yuqoridagi fikrlarni davom ettirgan holda, XXI asr lingvistikasi oʻzining 

antroposentrik tadqiqotlari bilan boyitilib borayotganiga urgʻu berish oʻrinlidir. Soʻzlovchining 

aniq maqsadi tilning funksional qonuniyatlariga boʻysingan holda til birliklarining ishlatilishi 

bilan bogʻliq boʻladi. Tilning antroposentrik xarakteri pragmatika bilan uzviy bogʻliqligini 

koʻrsatib beradi. Shu sababli tilning kognitiv tomoni fikrlar jarayonlari va kontekstlar orqali 

oʻrganiladi. Masalan, ma’lum frazeologik birlikni axborot ma’nosida qabul qilish mumkin, 

undan anglashiniladigan turli ma’nolari nutq jarayonida ishtirok etadigan soʻzlovchi va u bilan 

muloqotga kirishuvchining ijtimoiy kelib chiqishi, ma’naviy qiyofasi, mentaliteti kabi 

“filtr”lardan oʻtib talqin qilinadi. Shu bilan birga, muloqot jarayoni va subyektlarning psixologik 

holati kabi belgilar ham muhim omil hisoblanadi.  

Ushbu talqinlar natijasida frazeologik birliklarning mazmuni shakllanadi, yangidan 

yangi derivatlar (leksik, semantik usullar bilan shakllangan hosilalar) paydo boʻladi. Kognitiv 

niqtai nazardan frazeologik birliklar nutqda takrorlanishi bilan u ommaviy ibora sifatida 

shakllanib boraveradi, ijtimoiy muhitga kirib, turli kontekstlarda, turli tabaqa va xarakterga ega 

shaxslarning ishlatishi natijasida yanada turli xil ma’nolar hosil qiladi. Asosiy omillar sifatida 

soʻzlovchining individual tajribasi, ijtimoiy,geografik, tarixiy va milliy faktorlarni ham keltirish 

mumkin va ular kimmunikativ jarayonda amaliy namoyon boʻladi. 

Biz tadqiq qilayotgan frazeologik birliklarning derivatlarini hosil boʻlish jarayonlarida 

fikrlarning bulvosita tizimi nominatsion belgilarga aylanadi. Bu kabi muammolarga L.S. 

Vigotskiyning “Tafakkur va nutq” asarida atroflicha aniqlik kiritilgan. Fikrni soʻzga 

aylanishidagi nutqiy va kognitiv jarayonlar haqida gapirib, shunday yozgan edi: “...Fikr toʻlib 

turgan bulutga oʻxshaydi, soʻz esa undan yomgʻir kabi yogʻiladi. Shu sababli ham fikrni nutqqa 

koʻchishi oʻziga hos qiyin jarayon boʻlib, fikr boʻlinishi yoki boshqa soʻz tanlanib qolgan boʻlishi 

mumkin. Ifoda qilinayotgan fikr ba’zan soʻz bilan mos kelmay qoladi. Fikrdan soʻzga yoʻl ma’no 

(u anglatgan tushuncha) orqali oʻtadi. Nutqimizda esa, matn ostiga yashiringan koʻchma 

ma’nolar juda koʻp va bu soʻzlar yangi ma’nolar kasb etilishiga omil boʻladi [4; B.314.]. 

Darhaqiqat, fikrni soʻzga aylanishi, qanday ma’no aks ettirishi soʻzlovchiga bogʻliq 

boʻladi. Ba’zan fikr toʻgʻri, asl ma’noda ifoda etilsa, ba’zida bilvosita, koʻchma ma’noda ham 

ifodalanadi. Bu gapiruvchining maqsadi ya’ni nutq jarayoni kechayotgan aynan oʻsha vaqtdagi 

“motiv” ga bogʻliqdir. Uchbu muloqot jarayonini kechishi, suhbatni qanday boʻlishi, soʻzlovchi 

va uni atrofidagi murojat qilgan shaxslarga munosabatini ostida ma’lum maqsad yotadi.  

Kommunikativ maqsad muloqot shaklini belgilaydi:oʻziga kerakli infotmatsiya soʻraladi, turli 

psixologik ta’sir koʻrsatiladi. 

Lingvopsixologik va kignitiv tilshunoslikdagi tadqiqot va izlanishlar tahlili shuni 

koʻrsatadiki, tildagi hamma hodisalar miya faoliyatini aks ettiradi. Nutqdagi ma’lum idioma, 

frazeologizmlar qaysidir tarixiy davrda turli shaxslar xis-tuygʻulari asosida yoki ma’lum, 

mashxur voqealar ta’sirida kelib chiqqan boʻladi. U vaqt oʻtgan sari tilning tilning frazeologik 

boyligini toʻldiradi va davrdan davrga uning leksik, semantik tomondan formalari oʻzgarib, 

yangi derivatlari hosil boʻladi. Masalan, fransuz tilida faire sa poire (faire de sa poire shakli ham 

mavjud, u Belgiyada ishlatiladi) iborasini keltirish mumkin. La poire soʻzining asl tarjimasi 

« nok » boʻlib, koʻchma ma’noda yuz, aft, bashara kabi tushunchani anglatadi : Fransuz tilidagi 

izohli lugʻatda quyidagi ta’rif keltirilgan. Poire (nf) 1. Fruit du poirier ; 2. Objet en forme poire; 

3. Face, fugure ; 4. fam : personne naïve, dupe [7 ; B.25.]. 

Yuqoridagi ma’nolardan koʻrinadiki, « faire sa poire » ni soʻzma soʻz tarjimasi faire 

(qilmoq, bajarmoq) fe’li bilan birga la poire (nok) soʻzlaridan «aftini qilmoq» soʻzma soʻz 

tarjimasi boʻlib, keltirilgan iborada lugʻatdagi uchinchi ma’nosi olingan. Ushbu iboradan 

«hammadan norozi boʻlmoq », «oʻzini barchadan yuqori qoʻymoq» kabi ma’nolar anglanadi. Shu 

oʻrinda birikmaning etimologiyasiga nazar solsak, uning kelib chiqishi poire-nok soʻzining asl 

ma’nosidan boshlangan. Nokning shakliga ishora qilgan holda Fransiyaning qiroli boʻlgan Lui 

Filipp Orleanskiyga nisbatan ishlatilgan. Le roi poire (Qirol-nok) iborasi passom Sharl Filipon 

chizgan karikaturada qirolning yuzi nokka oʻxshaganligidan kelib chiqqan va keyinchalik 

ommalashib ketgan [6 ; B.23.]. 

Ushbu idioma bugungi kunda «aftini burishtirgan», «yuzida norozilik aks etgan» shaxsga 

nisbatan ishlatilishi bilan birga, nutqda qoʻllanganda mensimaslik, koʻngli toʻlmaslik kabi 

kommunikativ-pragmatik ma’nolarni ham uchratish mumkin : 

- Qu’est ce que vous me voulez ? 

Il essaya de rire : 

- Allons ne fais pas ta poire [9 ; B.188.].  

Bu oʻrinda konteksdan kelib chiqib, soʻzlovchi kinoya qilib, ayol kishiga nisbatan 

«oʻzingni bokira qilib koʻrsatma » mazmunida aytgan. Huddi shu kabi misolni oʻzbek tilida ham 

keltirish mumkin. Masalan, « dordan qochgan » degan ibora boʻlib, u «muttaham», «ayyor» 

ma’nosini beruvchi, situasiyalarda fikran shakllangan elementlarga ega birikmadir. Asl ma’nosi 

« dorga osiladigan shaxsning ma’lum hiyla bilan undan qutilib qolish»ni anglatadi. Konteksda 

soʻzlovchining jarayonga munosabatiga qarab, ikkilamchi obrazning kommunikativ-pragmatik 

ma’nolari funksional ma’no kasb etadi. Rus lingvisti N.N. Amosova kontekstning dolzarbligini 

oʻrganib, uning turlariga atroflicha ta’rif bergan: “Oʻzgaruvchan kontekst- nutqqa taaluqli 

boʻladi, kontekstning qolgan turlari esa tilga xos boʻladi” [5; B.29-32.]. N. Amosovaning 

kontekstologiya konseptlarini e’tirof etgan holda, shuni aytib oʻtish kerakki, kontekstlar 

soʻzlarni ma’nosiga etarlicha ta’sir koʻrsatadi. Ushbu masala xozirgi zamon tilshunosligiga 

e’tiborli yoʻnalish boʻlib, frazeologiya sohasida ham u bilan bogʻlangan holda ishlar olib 

borilgan. Bu oʻrinda tilshunos olim, bir qancha frazeologiya sohasidagi ilmiy izlanishlar muallifi 

V. Kuninning fikrini keltirish mumkin. “Frazeologizmlar va ularning yangi hosilalari 

oʻzgaruvchan kontekstning barcha turlarini tarkibida mavjud boʻlib, ba’zan kontekstning oʻzi 

frazeoligik birlik boʻlib qoladi” [3; B.2.]. 

Yuqorida aytilgan fikrlarimizni xulosa qilib aytish mumkinki, nutq til konstruksiyalari 

orqali ma’lum qoidalarga boʻysunib amalga oshadigan jarayondir. U verbal muloqot usuli boʻlib, 

til vositalari orqali fikrni shakllanishiga, ma’no kasb etishiga omil boʻladi. Nutq jarayonini 

kechishi kontekslar asosida boʻlib, soʻz yoki soʻz birikmalari shu konteks ta’sirida turli ma’no 

oladi. Frazeologizmlarning yangi derivatlarini hosil boʻlishida kontekstni va u bilan bogʻliq 

vositalarning ta’siri katta. Chunki tekst frazeologik birliklarning konnotativ-pragmatik 

belgilarini yuzaga chiqaradi va ular negativ yoki pozitiv ma’nolar oladi. 

